
Jahon iqtisodiyotida xizmatlar sektori barqaror iqtisodiy o‘sishni taʼminlovchi 

asosiy tarmoqlardan biri sifatida namoyon bo‘lmoqda. Ayniqsa, rivojlangan va 

rivojlanayotgan mamlakatlarda yalpi ichki mahsulot tarkibida xizmatlar ulushining 

oshib borishi iqtisodiyotning sifat jihatdan yangi bosqichga ko‘tarilayotganini 

anglatadi. Xizmatlar sohasida yuqori qo‘shilgan qiymat yaratilishi, aholi bandligini 

taʼminlash va inson kapitali rivojiga taʼsir ko‘rsatishi uning strategik ahamiyatini 

yana-da kuchaytiradi. 

O‘zbekistonda ham so‘nggi yillarda iqtisodiyotni diversifikatsiya qilish, hududlarni 

kompleks rivojlantirish va aholi turmush darajasini oshirish borasida keng ko‘lamli 

islohotlar amalga oshirilmoqda.  

Iqtisodiy nazariyada inson kapitali tushunchasi alohida o‘rin tutadi. Inson kapitaliga 

investitsiya kiritish g‘oyasi ilmiy jihatdan Gary Becker tomonidan asoslab berilgan 

bo‘lib, unga ko‘ra taʼlim va sog‘liqni saqlash xarajatlari isteʼmol emas, balki uzoq 

muddatli iqtisodiy samara beruvchi investitsiya hisoblanadi. Sog‘lom aholi yuqori 

mehnat unumdorligi, kamroq ish kuni yo‘qotish va yuqori daromad manbai demakdir. 

Shu nuqtai nazardan, tibbiy xizmatlarni hududiy darajada kengaytirish iqtisodiy 

o‘sishning muhim omili sifatida qaraladi. 

Hududlar ijtimoiy-iqtisodiy rivojlanishining muammolari va omillariga ko‘ra, 

hududlarni tadqiq etishning yo‘nalishlari va metodologik konsepsiyalari farq qiladi. 

Bunday baholash natijalari ham hududlar rivojlanishida notekis tendensiyalarning 

mavjudligini tasdiqlaydi. Buning sabablari hududlarning qulay geografik joylashuvi, 

tabiiy resurslar va iqlim sharoitlari, infratuzilma ob’ektlarining rivojlanganlik darajasi 

va boshqa omillar bilan bir qatorda hududlarda kichik biznes va oilaviy 

tadbirkorlikning rivojlanganlik darajasi va bunda “mahalla” va “sektor”larning roli 

bilan bog‘liqligi asoslantirilgan. Ushbu uslubiy yondashuvlarga tayangan holda, 

bizning tadqiqotimizda hududlarni rivojlantirishda xizmatlar sohasining roli va bu 

jarayonlarda davlat xususiy sherikchiligining ahamiyati o‘rganildi.  

Hududlarda xizmatlar sohasi rivojlanishini baholash, o‘z tarkibiga ko‘ra savdo, 

tashish va saqlash, yashash va ovqatlanish bo‘yicha xizmatlar, axborot va aloqa, 

sog‘liqni saqlash va ijtimoiy xizmatlar ko‘rsatish kabi faoliyat turlarini qamrab oladi. 

Xizmatlar sohasi faoliyatining yakuniy natijasi ko‘rsatilgan xizmatlar hajmi bilan 

belgilanadi.  

Mamlakatimiz iqtisodiyotida xizmat ko‘rsatish sohasining rivojlanishini baholash 

bu boradagi muhim chora-tadbirlarni ishlab chiqishda muhim ahamiyatga ega. Shu 

bois, mazkur tadqiqotda xizmat ko‘rsatish sohasining rivojlanishini hududlar kesimida 

baholash asosiy maqsad etib belgilandi.  

Bunda hududlarning o‘rni aholi jon boshiga to‘g‘ri keladigan xizmatlar hajmi 

bo‘yicha aniqlandi va quyidagi ko‘rsatkichlar orqali hisoblandi:  

• hisobot davrida doimiy aholi o‘rtacha yillik soni (ming kishi);  

• hisobot davrida ko‘rsatilgan xizmatlari hajmi (mlrd. so‘m).  

Hududlarning xizmat ko‘rsatish sohasining rivojlanishini tavsiflovchi xususiy 

ko‘rsatkichlari rasmiy statisika ma’lumotlari asosida shakllantirildi. Bunda, aholi jon 

boshiga to‘g‘ri keladigan xizmatlar hajmi quyidagi formula orqali hisoblandi.  

Hududlarni rivojlantirish va bu jarayonlarda xizmatlar sohasining rolini oshirishga 

oid tadqiqotimiz natijalari asosida quyidagi ilmiy-nazariy xulosa va takliflar ishlab 

chiqildi: 

birinchidan, hududlarni rivojlantirishning muhim ijtimoiy-iqtisodiy ko‘rsatkichlari 

tizimi qo‘shimcha rivojlantiruvchi omillar ta’sirini hisobga olib yondashish zaruratini 

ko‘rsatmoqda; 

ikkinchidan, tadqiqot natijalariga asoslanib shunday xulosaga kelindiki, hududlar 

rivojlanishining ijtimoiy-iqtisodiy mohiyatini aniqlashda hamon qarama-qarshi fikrlar 

uchraydi. Chunki hududlarni ijtimoiy–iqtisodiy rivojlantirishning turli xil metodologik 

yondoshuvlarida turlicha ko‘rsatkichlar tizimidan foydalanib, hududlar 

iqtisodiyotining u yoki bu sohasi baholangan. Shuning uchun tadqiqot natijalarini 

boshqa tadqiqotlar bilan solishtirish imkoni bo‘lmadi;  

uchinchidan, o‘rganilgan tadqiqotlarda hududlar rivojlanishida davlat xususiy 

sherikchiligining o‘rni va ahamiyati hisobga olinmagan. Shu bois hududlarning 

rivojlanishiga oid tadqiqot natijalarini sinergetika tamoyillari asosida birlashtirish yoki 

umumlashtirishda qiyinchiliklar uchradi; 

to‘rtinchidan, mamlakatimizda amalga oshirilayotgan iqtisodiy islohotlar 

mazmunidan kelib chiqqan holda, xizmat ko‘rsatish sohasida DXShni rolini oshirish 

orqali hududlarning rivojlanishini baholash ham muhim vazifa lardan hisoblanadi. Bu 

borada tadqiqot uchun to‘plangan ma’lumotlar DXSh faoliyatining ishlab chiqarish, 

qurilish va qishloq xo‘jaligi sohalarining rivojlanishidagi rolini baholash uchun yetarli 

bo‘lmadi. Shuning uchun keyingi tadqiqotlarda ushbu sohalarda ham DXShni o‘rni va 

rolini baholash bo‘yicha tadqiqotlar olib borish vazifasi belgilandi. Bunda xizmat 

ko‘rsatish sohasining barcha faoliyat turlari bo‘yicha DXSh asosidagi loyihalarni 

baholash, hududlarning “xizmat ko‘rsatish sohasining rivojlanishida DXShning roli” 

indeksi bo‘yicha hududlarni toifalash mezonlarini ishlab chiqish keyingi 

tadqiqotlarning vazifalari sifatida belgilandi. 

